
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

রাজা সাহেব।
১২১


 অনুসন্ধানে যতদুর অগ্রবর্তী হইতে লাগিলাম, এসিষ্টেণ্ট সেক্রেটারী বাবুর দরখাস্ত-লিখিত বিবরণ সকল ততই প্রকৃত বলিয়া বোধ হইতে লাগিল। অনুসন্ধানে জানিতে পারিলাম, রাজা কে, মন্ত্রী কে, দাওয়ান কে, এবং অপরাপর রাজকর্মচারীই বা কাহারা। এই সমস্ত বিষয় অবগত হইয়া সেই জুয়াচোর দলের মধ্যস্থ সমস্ত লোকের নামে ম্যাজিষ্ট্রেট সাহেবের নিকট গ্রেপ্তারী ওয়ারেণ্ট প্রার্থনা করিলাম। ম্যাজিষ্ট্রেট সাহেব আমাদিগের প্রার্থনা মঞ্জুর করিয়া সকলকেই ধৃত করিবার নিমিত্ত ও সকলের থাকিবার স্থান অনুসন্ধান করিবার নিমিত্ত ওয়ারেণ্ট প্রদান করিলেন।

 সর্বপ্রথমেই ধৃত হইলেন—দওয়ানজী মহাশয়! ইহার বাসস্থান লক্ষনৌ জেলায়, জাতিতে ইনি মুসলমান! এইরূপ কার্যে হস্তক্ষেপ করিবার নিমিত্ত পূর্বেও ইনি দুই একবার ঘরও দর্শন করিয়াছেন। ইহার বাক্সের ভিতর হইতে সেক্রেটারী বাবুর পাট ক্রয় কর্মে নিযুক্ত হইবার আদেশপত্র, হাণ্ডনোট প্রভৃতি কয়েকখানি কাগজ পাওয়া গেল।

 দাওয়ানজী মহাশয় ধৃত হইবার পরই ধৃত হইলেন—মন্ত্রী মহাশয়। সেই সময় মাণিকতলায় একখানি বাড়ী ভাড়া করিয়া ইনি বাস করিতেছিলেন। ইহার জন্মস্থান কলিকাতায়। এইরূপ ভাবে জুয়াচুরি করিয়া ইনি আজীবন কাটাইয়া আসিয়াছেন, পুলিসের সর্বপ্রধান কর্মচারী হইতে সর্ব নিম্ন কর্মচারী পর্যন্ত সকলের নিকটই ইনি উত্তমরূপে পরিচিত। কিন্তু এ পর্যন্ত কখন ইনি ধরা ছোয়ার ভিতর যান নাই। ইতিপূর্বে ইনি যে সকল কার্য্য করিয়াছেন, তাহাতে ইনি

